
তথ্যবিবরণী                                                                                           নম্বর :  ৪০৫১
বঙ্গবন্ধু নিজের নীতি, আদর্শ ও দর্শন থেকে কখনো বিচ্যুত হননি

                                                     -- মোস্তাফা জব্বার

ঢাকা, ৮ ভাদ্র (২৩ আগস্ট) :  


ডাক ও টেলিযোগাযোগ মন্ত্রী মোস্তাফা জব্বার বলেছেন, বাংলা ভাষা, বাঙালি এবং বাংলা সংস্কৃতি হচ্ছে স্বাধীন বাংলাদেশ প্রতিষ্ঠার মূল ভিত্তি। এই বিষয়ে বঙ্গবন্ধু তাঁর নিজের নীতি, আদর্শ ও দর্শন থেকে কখনো বিচ্যুত হননি। এমনকি তিনি তাঁর রাজনৈতিক গুরু হোসেন শহীদ সোহরাওয়ার্দীকেও বাংলাকে পাকিস্তানের রাষ্ট্রভাষার আন্দোলনের পক্ষে সম্মত করাতে সক্ষম হয়েছিলেন। বঙ্গবন্ধু কেবল বাংলাদেশ প্রতিষ্ঠা করেননি তিনি সোনার বাংলা প্রতিষ্ঠায় একটি পরিপূর্ণ পরিকল্পনা সূচনা করেছিলেন বলে মন্ত্রী উল্লেখ করেন।


মন্ত্রী আজ জাতির পিতা বঙ্গবন্ধু শেখ মুজিবুর রহমান, বঙ্গমাতা শেখ ফজিলাতুন নেছা ও ১৫ই আগস্টের সকল শহিদদের স্মরণে বঙ্গবন্ধু প্রকৌশলী পরিষদ (বিপিপি), টেলিটক বাংলাদেশ লিমিটেড শাখার উদ্যোগে আয়োজিত ভার্চুয়াল আলোচনা সভায় প্রধান অতিথির বক্ত‍ৃতায় এসব কথা বলেন।


মন্ত্রী বলেন, ১৫ আগস্ট দেশি বিদেশি শোষক, ধনিক গোষ্ঠী, সাম্রাজ্যবাদী শক্তি ও স্বাধীনতা যুদ্ধে পরাজিত শক্তির ষড়যন্ত্রেরই ফসল। বঙ্গবন্ধু কন্যা শেখ হাসিনার জন্য তাদের উদ্দেশ্য সফল সমাপ্তিতে পৌঁছায়নি। পঁচাত্তরের পর ৬ বছরের শরণার্থী জীবন  শেষে  ৮১ সালে দেশে ফেরার পর ১৫ বছর মরণপণ যুদ্ধ করে ২১ বছরের জঞ্জাল অপসারণ করে বঙ্গবন্ধু আদর্শের রাজনৈতিক সংগঠন পুনর্গঠন করে শেখ হাসিনার নেতৃত্বেই বঙ্গবন্ধু ঘোষিত অর্থনৈতিক মুক্তির সংগ্রামে বাংলাদেশ আজ ডিজিটাল বাংলাদেশ গড়ার মধ্য দিয়ে বঙ্গবন্ধুর সোনার বাংলা প্রতিষ্ঠার পথে এগিয়ে যাচ্ছে। 

মুক্তিযুদ্ধ বিষয়ক প্রথম গণনাটক ‘একনদী রক্তের’নাট্যকার মোস্তাফা জব্বার বলেন, হাজার বছরব্যাপী বৃটিশ –পাকিস্তানিরাসহ বিদেশিরা বাঙালির এই উর্বর ভূখণ্ডটি শাসন করেছে, শোষণ করেছে  সম্পদ লুট করেছে। বঙ্গবন্ধুই হাজার বছরের পরাধীন জাতিকে মুক্ত করেছেন, পৃথিবীতে বাংলা ভাষাভিত্তিক বাঙালির একমাত্র রাষ্ট্র প্রতিষ্ঠা করেছেন। তিনি বলেন, বঙ্গবন্ধুকে সঠিকভাবে স্মরণ করতে হলে তাঁকে নিয়ে বিস্তারিত পড়া-শোনা করতে হবে, তার দ্বিতীয় বিপ্লব পড়তে হবে । 


বঙ্গবন্ধু প্রকৌশলী পরিষদ (বিপিপি), টেলিটক বাংলাদেশ লিমিটেড শাখার সভাপতি প্রকৌশলী রনক আহসানের সভাপতিত্বে অনুষ্ঠানে বাংলাদেশ আওয়ামী লীগের বিজ্ঞান ও প্রযুক্তি বিষয়ক সম্পাদক এবং আইইবির প্রাক্তন প্রেসিডেন্ট ইঞ্জিনিয়ার মোঃ আবদুস সবুর, বঙ্গবন্ধু প্রকৌশলী পরিষদ সভাপতি অধ্যাপক ড. ইঞ্জিনিয়ার মোঃ হাবিবুর রহমান, বঙ্গবন্ধু প্রকৌশলী পরিষদ সাধারণ সম্পাদক ইঞ্জিনিয়ার মোঃ নূরুজ্জামান, টেলিটক বাংলাদেশ লিমিটেড ব্যবস্থাপনা পরিচালক ইঞ্জিনিয়ার মোঃ সাহাব উদ্দিন এবং আইইবি সাধারণ সম্পাদক ইঞ্জিনিয়ার মোঃ শাহাদাৎ হোসেন (শীবলু) পিইঞ্জ. বক্তৃতা করেন। 

# 

শেফায়েত/নাইচ/রফিকুল/সেলিম/২০২১/২১২০ ঘণ্টা   
তথ্যবিবরণী                                                                                           নম্বর :  ৪০৫০
বঙ্গবন্ধুর আদর্শকে ধারণ করে দেশের সেবা করতে হবে
                                     -- সমাজকল্যাণ মন্ত্রী
ঢাকা, ৮ ভাদ্র (২৩ আগস্ট) :  


সমাজকল্যাণ মন্ত্রী নুরুজ্জামান আহমেদ বলেছেন, প্রজাতন্ত্রের কর্মচারীরা দেশ ও জনগণের সেবক। বঙ্গবন্ধুর আদর্শকে ধারণ করে দেশের সেবা করতে হবে।

মন্ত্রী আজ রাজধানীর আগারগাঁওস্থ জাতীয় সমাজসেবা একাডেমি আয়োজিত নবনিযুক্ত ৬৮ জন সমাজসেবা কর্মকর্তার ওরিয়েন্টেশন কোর্সের উদ্বোধনী অনুষ্ঠানে ভার্চুয়ালি যুক্ত হয়ে প্রধান অতিথির বক্তব্যে এসব কথা বলেন।

মন্ত্রী নবনিযুক্ত কর্মকর্তাদের উদ্দেশ্যে বলেন, ‘জাতির পিতা বঙ্গবন্ধু শেখ মুজিবুর রহমান আজীবন সমাজের অবহেলিত মানুষের ভাগ্যোন্নয়নে কাজ করে গেছেন, আপনারা সে অবহেলিত ও পশ্চাৎপদ জনগোষ্ঠীকে সরাসরি সেবা দিবেন। সেবা গ্রহণকারীদের সাথে আপনজনের মত ব্যবহার করবেন।’

বিশেষ অতিথির বক্তব্যে সমাজকল্যাণ প্রতিমন্ত্রী মোঃ আশরাফ আলী খান খসরু বলেন, সমাজসবো অফিসারগণ এতিম, প্রতিবন্ধী, অসহায় দরিদ্র ও পিছিয়ে পড়া জনগোষ্ঠীর জীবনমান উন্নয়নে কাজ করে থাকেন। তিনি নবীন কর্মকর্তাদের সততা, দক্ষতা ও আন্তরিকতা দিয়ে সাধারণ মানুষের সাথে মিশে গিয়ে যত্নশীল সমাজ বিনির্মাণে কাজ করার নির্দেশনা দেন।

সমাজসেবা অধিদফতরের মহাপরিচালক শেখ রফিকুল ইসলামের সভাপতিত্বে অনুষ্ঠানে সমাজকল্যাণ সচিব মাহফুজা আখতারও যুক্ত ছিলেন।
# 

জাকির/নাইচ/রফিকুল/সেলিম/২০২১/২০২০ ঘণ্টা   
তথ্যবিবরণী                                                                                           নম্বর :  ৪০৪৯
আগস্ট মাস আসলেই আওয়ামী লীগকে ধ্বংসের জন্য ষড়যন্ত্রকারীরা তৎপর হয়
                                                                         -- শ্রম প্রতিমন্ত্রী
ঢাকা, ৮ ভাদ্র (২৩ আগস্ট) :  


শ্রম ও কর্মসংস্থান প্রতিমন্ত্রী বেগম মন্নুজান সুফিয়ান বলেছেন, আগস্ট মাস আসলেই আওয়ামী লীগকে ধ্বংসের জন্য ষড়যন্ত্রকারীরা তৎপর হয়ে উঠে। ষড়যন্ত্র কিন্তু থেমে নেই। বঙ্গবন্ধুর আদর্শে বিশ্বাসী সবাইকে সতর্ক থাকতে হবে। সবাই মিলে যে কোনো প্রকার ষড়যন্ত্র প্রতিহত করতে হবে। 


প্রতিমন্ত্রী আজ রাজধানীর পরীবাগে বিটিসিএল ভবন চত্বরে স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী এবং জাতীয় শোক দিবস উপলক্ষ্যে বিটিসিএল শ্রমিক কর্মচারী ফেডারেল ইউনিয়ন- সিবিএ আয়োজিত আলোচনাসভা ও  দোয়া মাহফিলে প্রধান অতিথির বক্তৃতায় এসব কথা বলেন।

প্রতিমন্ত্রী বলেন, বঙ্গবন্ধু দুর্দান্ত সাহসী, অনন্য মানবিক গুণের অধিকারী এবং ত্যাগী নেতা ছিলেন। তাঁর সাহস এবং ত্যাগে এ জাতি স্বাধীনতা পেয়েছে। তিনি সোনার বাংলার স্বপ্ন দেখেছিলেন। বাংলার মিরজাফররা তাঁর স্বপ্ন বাস্তবায়ন করতে দেয়নি। দেশের জন্য ত্যাগ স্বীকার করলে তা কোনোদিন বৃথা যায় না। দেশের জন্য বঙ্গবন্ধুর ত্যাগকে শ্রদ্ধাভরে স্মরণ করে তাঁর আদর্শকে বুকে ধারণ করে দেশকে বঙ্গবন্ধুর স্বপ্নের সোনার বাংলা গড়তে অবদান রাখতে হবে। প্রতিমন্ত্রী ১৫ আগস্ট এবং ২১ আগস্টে শাহাদতবরণকারী শহিদদের শ্রদ্ধার সাথে স্মরণ করেন। 


বিটিসিএল-সিবিএ সভাপতি ফারুক আহমেদের সভাপতিত্বে অনুষ্ঠানে জাতীয় শ্রমিক লীগের সভাপতি নুর কুতুব আলম মান্নান, জাতীয় শ্রমিক লীগের কার্যকরী সভাপতি মো.আলাউদ্দিন মিয়া, জাতীয় শ্রমিক লীগ সহসভাপতি মোঃ মহসীন ভূইয়া, অ্যাড. হুমায়ুন কবির, জাতীয় শ্রমিক লীগের যুগ্ম সাধারণ সম্পাদক সুলতান আহমেদ, বিটিএল সিবিএ মহাসচিব মো. মোজাম্মেল হক সিদ্দিকীসহ বিটিসিএল সিবিএ নেতৃবৃন্দ বক্তৃতা করেন।  


পরে জাতির পিতা বঙ্গবন্ধু শেখ মুজিবুর রহমান এবং বঙ্গমাতা বেগম ফজিলাতুন নেছা মুজিবসহ ১৫ আগস্টে শাহাদতবরণকারী সকল শহিদদের রুহের মাগফিরাত কামনা করে বিশেষ দোয়া ও মোনাজাত করা হয়।
# 
আকতারুল/নাইচ/রফিকুল/সেলিম/২০২১/১৮৪০ ঘণ্টা   
তথ্যবিবরণী                                                                                           নম্বর :  ৪০৪৮
১ লাখ মেট্রিক টন আম রপ্তানির লক্ষ্যে রোডম্যাপ প্রণয়নের নির্দেশ কৃষিমন্ত্রীর
ঢাকা, ৮ ভাদ্র (২৩ আগস্ট) :  

আগামী ৩-৫ বছরের মধ্যে প্রতিবছর ১ লাখ মেট্রিক টন আম রপ্তানির লক্ষ্যে সুনির্দিষ্ট কর্মপরিকল্পনা- রোডম্যাপ প্রণয়নের জন্য কৃষি মন্ত্রণালয় ও এর অধীন বিভিন্ন সংস্থার কর্মকর্তাদেরকে নির্দেশনা প্রদান করেছেন কৃষিমন্ত্রী ড. মোঃ আব্দুর রাজ্জাক।

মন্ত্রী আজ রাজধানীর ফার্মগেটে কৃষি গবেষণা কাউন্সিল (বিএআরসি) মিলনায়তনে হর্টেক্স ফাউন্ডেশন  আয়োজিত ‘আম রপ্তানি বৃদ্ধির জন্য আমের উন্নত ব্যবস্থাপনা’ শীর্ষক জাতীয় কর্মশালায়  প্রধান অতিথির বক্তৃতায় এ কথা বলেন।

মন্ত্রী বলেন, দেশে বছরে ২৫ লাখ টন আম উৎপাদিত হয়। অথচ রপ্তানি হয় মাত্র কয়েকশ টন আম। বছরে ১ লাখ টন আম রপ্তানির লক্ষ্যমাত্রা নিয়ে আমাদের কাজ করতে হবে। সেলক্ষ্যে বিভিন্ন কর্মকর্তাদের সমন্বয়ে কমিটি গঠন, রোডম্যাপ প্রণয়ন ও আমের নতুন বাজার খুঁজে বের করতে বিভিন্ন দেশে বাংলাদেশের দূতাবাসের সাথে যোগাযোগ করা হবে।

মন্ত্রী আরো বলেন, আমের রপ্তানি বৃদ্ধির জন্য ব্যাপক কর্মসূচি নেয়া হচ্ছে। রপ্তানির বাধাসমূহ চিহ্নিত করে তা নিরসনে কাজ চলছে। ইতোমধ্যে, নিরাপদ আমের নিশ্চয়তা দিতে ৩ টি ভ্যাকুয়াম হিট ট্রিটমেন্ট প্ল্যান্ট স্থাপনের কাজ চলছে। উৎপাদন থেকে শিপমেন্ট পর্যন্ত আম নিরাপদ রাখতে উত্তম কৃষি চর্চা বাস্তবায়ন শুরু হয়েছে। ফাইটোস্যানিটারি সার্টিফিকেট দেয়ার কাজ চলছে। এর ফলে চলতি বছর গত বছরের তুলনায় আম রপ্তানি ৫ গুণ বেড়েছে। আগামীতে রপ্তানির পরিমাণ অনেকগুণ বৃদ্ধি পাবে।

কর্মশালায় সভাপতিত্ব করেন কৃষি মন্ত্রণালয়ের সিনিয়র সচিব মোঃ মেসবাহুল ইসলাম। বিশেষ অতিথি হিসেবে বক্তব্য রাখেন বিএআরসির  নির্বাহী চেয়ারম্যান ড. শেখ মোঃ বখতিয়ার, কৃষি সম্প্রসারণ অধিদপ্তরের মহাপরিচালক মোঃ আসাদুল্লাহ এবং এনএটিপি-২ প্রকল্পের পরিচালক  মোঃ মতিয়ার রহমান। এ সময় কৃষি মন্ত্রণালয়ের ঊর্ধ্বতন কর্মকর্তা, বিভিন্ন সংস্থাপ্রধান, আমচাষি, ব্যবসায়ী, শাকসবজি ও ফল রপ্তানিকারক প্রতিনিধিবৃন্দ সভায় উপস্থিত ছিলেন।
# 

বিদেশ ফেরত কর্মীদের আর্থসামাজিকভাবে পুনর্বাসনের উদ্যোগ নিয়েছে সরকার
                                                                  -- প্রবাসী কল্যাণ মন্ত্রী
ঢাকা, ৮ ভাদ্র (২৩ আগস্ট) :  


প্রবাসী কল্যাণ ও বৈদেশিক কর্মসংস্থান মন্ত্রী ইমরান আহমদ বলেছেন, বিদেশ ফেরত কর্মীদের আর্থসামাজিকভাবে পুনর্বাসনের উদ্যোগ নিয়েছে সরকার। প্রবাসীদের জন্য স্বল্প সুদে ব্যাংক ঋণের ব্যবস্থা করা হয়েছে। এছাড়া তাদের পুনর্বাসনের প্রয়োজনীয় পরামর্শসহ দেশে-বিদেশে প্রশিক্ষণের ব্যবস্থা করা হয়েছে। 


মন্ত্রী আজ ঢাকায় Bangladesh University of Professionals এর আয়োজনে "Pandemic & Plights of the Returnee Migrant Workers of Bangladesh: Bangabandhu's Vision, Achievement and way forward" বিষয়ক ওয়েবিনারে প্রধান অতিথির বক্তৃতায় এসব কথা বলেন।


মন্ত্রী বলেন, প্রবাসীরা বিদেশের মাটিতে মাথার ঘাম পায়ে ফেলে বৈদেশিক মুদ্রা অর্জন করছে। আর সে মুদ্রা দেশে পাঠিয়ে আমাদের দেশের অর্থনীতির চাকাকে সচল করছে। তারা হল প্রকৃত রেমিটেন্স যোদ্ধা। তাদের এ রেমিটেন্স বৈধভাবে দেশে পাঠানোর জন্য ২% প্রণোদনা প্রদান করা হচ্ছে। আর সে কারণে রেমিটেন্স প্রবাহ বৃদ্ধি পেয়েছে। 


ওয়েবিনারে অন্যান্যের মধ্যে আরো বক্তব্য রাখেন, বাংলাদেশ উইনির্ভাসিটি অভ্‌ প্রফেশনালস’র ভাইস চ্যান্সেলর মেজর জেনারেল মোঃ মুশফিকুর রহমান; এসজিপি, এসইউপি, এনডিসি, পিএসসি, প্রো-ভাইস চ্যান্সেলর এম প্রফেসর আবুল কাশেম মজুমদার ও জনশক্তি কর্মসংস্থান ও প্রশিক্ষণ ব্যুরোর মহাপরিচালক মোঃ শহীদুল আলম মজুমদার। এতে মূল প্রবন্ধ উপস্থাপন করেন প্রফেসর ড. রুমানা ইসলাম।
৪০টি করিগরি প্রশিক্ষণ কেন্দ্রে গাড়ি হস্তান্তর

প্রবাসী কল্যাণ  ও বৈদেশিক কর্মসংস্থান মন্ত্রী ইমরান আহমদ বলেন, আন্তর্জাতিক শ্রমবাজারে দক্ষ কর্মী প্রেরণের লক্ষ্যে প্রশিক্ষণের গুরুত্ব দিয়েছে সরকার। যথাযথ প্রশিক্ষণ দিয়ে বিদেশে দক্ষ কর্মী প্রেরণ করতে পারলে গুণগত শ্রম অভিবাসন নিশ্চিত করা যায়। এছাড়া অধিক পরিমাণে রেমিটেন্স প্রবাহ নিশ্চিত হবে। 


মন্ত্রী বলেন, আজ ৪০টি কারিগরি প্রশিক্ষণ কেন্দ্রে ৩২টি প্রশিক্ষণ কার ও ৮টি ট্রাক হস্তান্তর করা হয়েছে। তিনি কারিগরি প্রশিক্ষণ কেন্দ্রের সকল অধ্যক্ষসহ সকল শিক্ষককে ড্রাইভিং শেখার পরামর্শ দেন।  


আজ দুপুরে জনশক্তি কর্মসংস্থান ও প্রশিক্ষণ ব্যুরোর কর্তৃক ৪০টি প্রশিক্ষণ কার প্রদান অনুষ্ঠানে প্রবাসী কল্যাণ ও বৈদেশিক কর্মসংস্থান মন্ত্রী ইমরান আহমদ এসব কথা বলেন। 


জনশক্তি কর্মসংস্থান ও প্রশিক্ষণ ব্যুরোর মহাপরিচালক মোঃ শহীদুল আলম এনডিসি’র সভাপতিত্বে এতে বিশেষ অতিথি হিসেবে বক্তব্য রাখেন প্রবাসী কল্যাণ ও বৈদেশিক কর্মসংস্থান মন্ত্রণালয়ের সচিব ড. আহমেদ মুনিরুছ সালেহীন। 

# 

কোভিড-১৯ সংক্রান্ত সর্বশেষ প্রতিবেদন
 

ঢাকা, ৮ ভাদ্র (২৩ আগস্ট) :  

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৩৬ হাজার ৭৮৯ জনের নমুনা পরীক্ষা করে ৫ হাজার ৭১৭ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৪ লাখ ৬৭ হাজার ৭১৫ জন। 

 


গত ২৪ ঘণ্টায় ১১৭ জন-সহ এ পর্যন্ত ২৫ হাজার ৩৯৯ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৩ লাখ ৭২ হাজার ৮৫৬ জন।

 

#

২১শে আগস্ট জঙ্গিগোষ্ঠী দিয়ে গ্রেনেড হামলা চালিয়েছিল বিএনপি
                                                                 -- তথ্যমন্ত্রী

ঢাকা, ৮ ভাদ্র (২৩ আগস্ট) :  


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘বিএনপি জঙ্গিগোষ্ঠী দিয়ে ২১শে আগস্ট গ্রেনেড হামলা চালিয়েছিল। হরকাতুল জিহাদ ও অন্যান্য জঙ্গিগোষ্ঠীসহ জামায়াতের লোকজন কিভাবে সেখানে সংযুক্ত ছিল, কিভাবে তাদের দায়িত্ব ভাগ করে দেয়া হয়েছিল, সামাজিক যোগাযোগমাধ্যমে সেই স্বীকারোক্তিমূলক সাক্ষাৎকার এখনো পাওয়া যায়।’


আজ রাজধানীতে জাতীয় প্রেসক্লাবে ২১শে আগস্ট গ্রেনেড হামলায় নিহত আইভি রহমান স্মরণসভায় প্রধান অতিথির বক্তৃতায় তিনি একথা বলেন। আইভি রহমান পরিষদের সভাপতি বীর মুক্তিযোদ্ধা আকরাম হোসেনের সভাপতিত্বে পানিসম্পদ উপমন্ত্রী একেএম এনামুল হক প্রধান আলোচক হিসেবে সভায় বক্তব্য রাখেন।


তথ্যমন্ত্রী এসময় বঙ্গবন্ধু এবং ১৫ই আগস্ট ও ২১শে আগস্ট শহীদ সকলের প্রতি গভীর শ্রদ্ধা জানিয়ে এবং প্রয়াত রাষ্ট্রপতি জিল্লুর রহমানের সহধর্মিণী গ্রেনেড হামলায় নিহত আওয়ামী লীগের মহিলা বিষয়ক সম্পাদক আইভি রহমানকে নারী জাগরণের অগ্রদূত হিসেবে স্মরণ করেন। তিনি বলেন, ‘জিয়াউর রহমানের স্ত্রী বেগম খালেদা জিয়া যখন ক্ষমতায় তখন সরকারের প্রত্যক্ষ পৃষ্ঠপোষকতায় হাওয়া ভবনের পরিচালনায় সেনাবাহিনীর ব্যবহৃত গ্রেনেড দিয়ে ২১ আগস্টে গ্রেনেড হামলা পরিচালনা করা হয়েছিল। তৎকালীন স্বরাষ্ট্র প্রতিমন্ত্রী লুৎফুজ্জামান বাবর নিজের হাতে গ্রেনেড সরবরাহ করেছিল এবং এ বিষয়ে তারেক রহমান, লুৎফুজ্জামান বাবর, ফাঁসিপ্রাপ্ত উপমন্ত্রী আব্দুস সালামের উপস্থিতিতে হাওয়া ভবনের বৈঠকে কিভাবে পরিকল্পনা হয়েছে সব আজ দিবালোকের মতো স্পষ্ট।’ 


‘যে সমস্ত জঙ্গিগোষ্ঠী আফগানিস্তানে তালেবানদের সাথে যুক্ত ছিল, যারা এই রাষ্ট্রটাকে তালেবানী রাষ্ট্র বানাতে চায়, তৎকালীন খালেদা জিয়ার সরকার এবং তারেক রহমান ২০০৪ সালের ২১ আগস্ট গ্রেনেড হামলা পরিচালনা করার জন্য তাদেরকে কাজে লাগিয়েছিল’ উল্লেখ করেন ড. হাছান। 


‘দেশটাকে তারা (বিএনপি) কোন জায়গায় নিয়ে যেতে চায়’ প্রশ্ন রেখে মন্ত্রী বলেন, ‘আজকেও দেখুন যে, তালেবান যখন কাবুল দখল করলো তখন ডা. জাফরুল্লাহ কি বললেন! ২০০১ থেকে ২০০৬ সাল পর্যন্ত এই দেশটাকে তারা জঙ্গিদের অভয়রাণ্য বানিয়েছিল। তাদের মাধ্যমেই ২১ আগস্ট গ্রেনেড হামলা পরিচালনা করেছিল, কিবরিয়া সাহেব, আহসান উল্লাহ মাস্টারকে হত্যা করেছিল, বিভিন্ন জায়গা গ্রেনেড হামলা, বোমা হামলা করেছিল। অর্থাৎ বিএনপি জঙ্গিগোষ্ঠীর সাথে সরাসরি সম্পৃক্ত। যারা এই রাজনীতি করে তারা কখনো দেশ ও জাতির কল্যাণ বয়ে আনতে পারে না। বিএনপি-জামাত এবং সংশ্লিষ্ট জঙ্গিগোষ্ঠীগুলোর এ ধরনের জিঘাংসার অপরাজনীতি যদি বন্ধ না হয় তাহলে আমাদের দেশে রাজনীতি কখনোই পরিশুদ্ধ হবে না। 


পানিসম্পদ উপমন্ত্রী একেএম এনামুল হক তাঁর বক্তৃতায় বলেন, ‘১৫ আগস্ট ও ২১ শে আগস্টের ষড়যন্ত্রকারীরা এখনো ফণা তুলতে চায়। দেশবিরোধী এসব ষড়যন্ত্রকারীদের বিরুদ্ধে দেশের সকলকে আওয়ামী লীগের পতাকা তলে ঐক্যবদ্ধ হতে হবে।’


আওয়ামী লীগ নেতা এম. এ. করিম, আইভি রহমান পরিষদের যুগ্ম সম্পাদক আক্তারুজ্জামান খোকা, বঙ্গবন্ধু সাংস্কৃতিক জোটের সাধারণ সম্পাদক অরুণ সরকার রানা, রাজনীতিবিদ রোকন উদ্দিন পাঠান, ন্যাপ ভাসানী সভাপতি এম, এ ভাসানী, আইভি রহমান পরিষদ সদস্য আজিজুর রহমান, মাহবুব হোসেন, খালেকুজ্জামান, হোসনে আরা জলি, সমীরণ রায় প্রমুখ সভায় বক্তৃতা করেন।
# 

আকরাম/নাইচ/সেলিম/২০২১/১৮০০ ঘণ্টা   
তথ্যবিবরণী                                                                                                  নম্বর :  ৪০৪৪
 

২০২২ সালের জুনের মধ্যেই পদ্মাসেতু যানচলাচলের জন্য উন্মুক্ত করে দেয়া হবে

                                                             -- সড়ক পরিবহন ও সেতুমন্ত্রী

 

ঢাকা, ৮ ভাদ্র (২৩ আগস্ট) :  


মূল পদ্মা সেতুর দুই হাজার নয়শ’ সতেরটি রোডওয়ে স্লাব এর সবকটি স্থাপনের কাজ আজ সকালে শেষ হয়েছে। এর মাধ্যমে পদ্মার দুই তীরের রাস্তার সংযোগ স্থাপিত হলো। আগামী অক্টোবর মাসের শেষের দিকে কার্পেটিং এর কাজ শুরু হবে এবং ২০২২ সালের জুনের মধ্যেই পদ্মাসেতু যানচলাচলের জন্য উন্মুক্ত করে দেয়া হবে বলে জানিয়েছেন সড়ক পরিবহন ও সেতুমন্ত্রী এবং বাংলাদেশ আওয়ামী লীগের সাধারণ সম্পাদক ওবায়দুল কাদের।

মন্ত্রী আজ সকালে বাংলাদেশ আওয়ামী লীগের মহিলা বিষয়ক উপ-কমিটির উদ্যোগে আয়োজিত ‘জাতির পিতার হত্যাকাণ্ড, মুক্তিযুদ্ধের ইতিহাস ধ্বংস করার ষড়যন্ত্র’ শীর্ষক জাতীয় শোক দিবসের ভার্চুয়াল আলোচনা সভায় এ কথা জানান।

মন্ত্রী আরো জানান, মূল পদ্মা সেতুর বাস্তব কাজের অগ্রগতি শতকরা ৯৪ দশমিক ২৫ ভাগ। নদীশাসন কাজের বাস্তব অগ্রগতি শতকরা ৮৪ দশমিক ২৫ ভাগ। পদ্মা বহুমুখী সেতু নির্মাণ প্রকল্পের সার্বিক অগ্রগতি শতকরা ৮৭ দশমিক ২৫ ভাগ।

# 

ওয়ালিদ/নাইচ/সেলিম/২০২১/১৭৪০ ঘণ্টা   
তথ্যবিবরণী                                                                                                       নম্বর : ৪০৪৩
জাতীয় পরিচয়পত্রধারী শিক্ষার্থীদের টিকা নিবন্ধন কার্যক্রম চলছে
ঢাকা, ৮ ভাদ্র (২৩ আগস্ট) : 

১৮ বছর বা তদূর্ধ্ব বয়সী জাতীয় পরিচয়পত্রধারী ছাত্র-ছাত্রীরা এখন থেকে করোনার টিকা নিতে পারবেন। ভ্যাকসিন ম্যানেজমেন্ট সিস্টেম (সুরক্ষা) সফট্‌ওয়্যারে নিবন্ধন সম্পন্ন করে টিকা গ্রহণ করতে হবে। 


সুরক্ষা অ্যাপে ১৮ বছর বা তদূর্ধ্ব বয়সী শিক্ষার্থীদের করোনার টিকা নিবন্ধনের অপশন গত ১৯ আগস্ট থেকে চালু রয়েছে। 
# 

শহিদুল/নাইচ/সেলিম/২০২১/১৭০০ ঘণ্টা   
তথ্যবিবরণী                                                                                                                 নম্বর : ৪০৪২ 
পাহাড়ের সৌন্দর্য্য ঠিক রেখে পার্বত্য চট্টগ্রামের উন্নয়ন করতে হবে
                                            -পার্বত্য চট্টগ্রাম বিষয়ক মন্ত্রী
ঢাকা, ৮ ভাদ্র (২৩ আগস্ট) : 

পার্বত্য চট্টগ্রাম বিষয়ক মন্ত্রণালয়ের ২০২১-২২ অর্থ বছরের জুলাই মাসের বার্ষিক উন্নয়ন কর্মসূচি (এডিপি) বাস্তবায়ন পর্যালোচনা সভা আজ মন্ত্রণালয়ের সম্মেলন কক্ষে অনুষ্ঠিত হয়। সভায় পার্বত্য চট্টগ্রাম বিষয়ক মন্ত্রী বীর বাহাদুর উশৈসিং প্রধান অতিথি হিসেবে উপস্থিত ছিলেন।   


 মন্ত্রণালয়ের সচিব মোসাম্মৎ হামিদা বেগমের সভাপতিত্বে পার্বত্য চট্টগ্রাম উন্নয়ন বোর্ডের চেয়ারম্যান নিখিল কুমার চাকমা, রাঙ্গামাটি পার্বত্য জেলা পরিষদের চেয়ারম্যান অংসুইপ্রু চৌধুরী, খাগড়াছড়ি পার্বত্য জেলা পরিষদের চেয়ারম্যান মংসুপ্রু চৌধুরীসহ মন্ত্রণালয়ের আওতাধীন দপ্তর-সংস্থার প্রধানগণ, বিভিন্ন প্রকল্প পরিচালকগণ  এবং মন্ত্রণালয়ের কর্মকতাবৃন্দ উপস্থিত ছিলেন। 

সভায় মন্ত্রী বলেন, পার্বত্য চট্টগ্রামের উন্নয়ন পরিকল্পনা প্রণয়নে পাহাড়ের সৌন্দর্য্য ঠিক রেখে উন্নয়ন পরিকল্পনা বাস্তবায়নকারী সংস্থাসমূহের মধ্যে সমন্বয় করে কাজ করতে হবে। এছাড়া তিনি  কাজের গুণগতমান ঠিক রেখে অগ্রগতি শতভাগ নিশ্চিত করে যথাসময়ে কাজ শেষ করতে সংশ্লিষ্টদের নির্দেশ দেন। 


সংস্থা প্রধান ও প্রকল্প পরিচালকগণ নিজ নিজ প্রকল্পের বাস্তবায়ন পরিকল্পনা ও সর্বশেষ অগ্রগতি তুলে ধরেন। সভায় জানানো হয়, মন্ত্রণালয়ের অধীন সংস্থা ও প্রকল্পসমূহের গত অর্থবছরে অগ্রগতি ৯৯ শতাংশ অর্জিত হয়েছে।


 চলতি অর্থবছরে মন্ত্রণালয়ের অধীন ২১টি  উন্নয়ন প্রকল্প হাতে নেয়া হয়েছে। 

# 

নাছির/পরীক্ষিৎ/মাহমুদুল/জুলফিকার/শাম্মী/শামীম/২০২১/১৬২৩ ঘণ্টা   
তথ্যবিবরণী                                                                                                          নম্বর :  ৪০৪১

প্রতি বছর ১৮ অক্টোবর জাতীয়ভাবে পালিত হবে ‘শেখ রাসেল দিবস’
ঢাকা, ৮ ভাদ্র (২৩ আগস্ট) : 

‘শেখ রাসেল দিবস’ ‘ক’ শ্রেণিভুক্ত দিবস হিসেবে ঘোষিত হয়েছে। প্রতিবছর ১৮ অক্টোবর দিবসটি জাতীয় ভাবে পালিত ও উদযাপিত হবে। মন্ত্রিপরিষদের নিয়মিত বৈঠকে আজ এ সংক্রান্ত প্রস্তাবনার অনুমোদন দেয়া হয়েছে। 


তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক ‘শেখ রাসেল দিবস’ পালনের প্রস্তাব মন্ত্রিপরিষদের বৈঠকে পেশ করেন এবং এর যৌক্তিকতা তুলে ধরেন। এরই প্রেক্ষিতে সর্বসম্মতিক্রমে মন্ত্রিপরিষদ প্রস্তাবটি অনুমোদন করে।  


১৮ অক্টোবরকে ‘শেখ রাসেল দিবস’ হিসেবে ঘোষণা করায় আইসিটি প্রতিমন্ত্রী আইসিটি বিভাগের পক্ষ থেকে মন্ত্রিপরিষদ সদস্যগণের প্রতি কৃতজ্ঞতা প্রকাশ করেন। 


আইসিটি প্রতিমন্ত্রী পলক এ বিষয়ে প্রতিক্রিয়া ব্যক্ত করে বলেন, এখন থেকে প্রতিবছর ১৮ অক্টোবর ‘শেখ রাসেল দিবস’ জাতীয়ভাবে পালিত হবে; যা আগামী দিনের শিশুদের জন্য একটি অনুপ্রেরণার প্রতীক হয়ে থাকবে। জাতীয় জীবনে মুক্তিযুদ্ধের চেতনা ও প্রকৃত ইতিহাস জানার সুদূরপ্রসারী সুযোগ এনে দিবে। 

উল্লেখ্য, স্বাধীন বাংলাদেশের স্থপতি জাতির পিতা বঙ্গবন্ধু শেখ মুজিবুর রহমানের সর্বকনিষ্ঠ পুত্র শেখ রাসেল  ১৮ অক্টোবর, ১৯৬৪ সালে জন্ম গ্রহণ করেন। পাঁচ ভাই-বোনের মধ্যে রাসেল ছিলেন সর্বকনিষ্ঠ। তিনি ইউনিভার্সিটি ল্যাবরেটরি স্কুল ও কলেজের চতুর্থ শ্রেণির ছাত্র ছিলেন। ১৯৭৫ সালের ১৫ আগস্ট ঘাতকরা জাতির পিতা বঙ্গবন্ধু শেখ মুজিবুর রহমান, তাঁর সহধর্মিণী বঙ্গমাতা বেগম ফজিলাতুন নেছা মুজিব এবং শিশু পুত্র  শেখ রাসেলসহ  বঙ্গবন্ধু  পরিবারের ১৮ জনকে নির্মমভাবে হত্যা করে। 

             নম্বর : ৪০৪০
কাতারের জাতীয় গ্রন্থাগারে বঙ্গবন্ধুর ওপর গ্রন্থ প্রদান করলো বাংলাদেশ দূতাবাস

দোহা কাতার, (২৩ আগস্ট) :  
সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমানের আদর্শ ও চেতনাকে বিশ্বময় ছড়িয়ে দেওয়ার প্রচেষ্টার অংশ হিসেবে কাতারের বাংলাদেশ দূতাবাস দোহায় সেদেশের জাতীয় গ্রন্থাগারে বঙ্গবন্ধুর “অসমাপ্ত আত্মজীবনী” এর বিভিন্ন ভাষায় অনূদিত বই এবং বঙ্গবন্ধুর ওপর রচিত বিভিন্ন গ্রন্থ ও বঙ্গবন্ধুর অনবদ্য ৭ ই মার্চের ভাষণের আরবিতে অনূদিত কপি হস্তান্তর করেছে।
কাতারে বাংলাদেশের রাষ্ট্রদূত জসীম উদ্দিন, এনডিসি গত ১৯ আগস্ট কাতার ন্যাশনাল লাইব্রেরি এর পরিচালকসহ অন্যান্য কর্মকর্তাদের উপস্থিতিতে বঙ্গবন্ধুর অসমাপ্ত আত্মজীবনীর ফরাসি, তুর্কী, জাপানিজ, ইংরেজি, বাংলা, হিন্দি ও নেপালি ভাষায় অনূদিত কপি এবং বঙ্গবন্ধুর ওপর প্রকাশিত অন্যান্য কিছু বইসহ ৭ মার্চের ভাষণের আরবিতে অনুবাদকৃত কপি হস্তান্তর করেন। এসময় রাষ্ট্রদূত জসীম উদ্দিনের সাথে উপস্থিত ছিলেন দূতাবাসের কাউন্সিলর মোবাস্বেরা কাদেরী এবং মোঃ মাহবুর রহমান। 
গ্রন্থ হস্তান্তর অনুষ্ঠান শেষে রাষ্ট্রদূত কাতার ন্যাশনাল লাইব্রেরি পরিচালকের সাথে লাইব্রেরি ও দূতাবাসের মধ্যে সহযোগিতার নানা ক্ষেত্র নিয়ে  আলোচনা করেন। আলোচনায় কাতার ও বাংলাদেশের মধ্যে সাংস্কৃতিক পর্যায়ে বিভিন্ন সহযোগিতার বিষয়ও উঠে আসে। এর মধ্যে উল্লেখযোগ্য হলো কাতার লাইব্রেরিতে বাংলাদেশের চলচ্চিত্র ও প্রামান্যচিত্র প্রদর্শন, সাংস্কৃতিক আদান প্রদানের জন্য অনলাইন প্রোগ্রাম চালু, পেশাজীবীদের গবেষণা কার্যক্রমের জন্য গবেষণা সংক্রান্ত সহযোগিতা প্রদান, বাংলাদেশ স্কুলের ছাত্র ছাত্রীদের জন্য লাইব্রেরি পরিদর্শন। আলোচনা শেষে সম্ভাব্য ক্ষেত্রে একটি সমঝোতা স্মারক প্রস্তুতের বিষয় নিয়েও কথা হয়। ভবিষ্যতে কাতার ও বাংলাদেশের মধ্যে সাংস্কৃতিক সহযোগিতা বৃদ্ধির ক্ষেত্রে কাতার ন্যাশনাল লাইব্রেরি একটি গুরুত্বপূর্ণ প্ল্যাটফর্ম হতে পারে বলে রাষ্ট্রদূত মন্তব্য করেন। লাইব্রেরি কর্তৃপক্ষ বই প্রদানের জন্য বাংলাদেশ দূতাবাসকে ধন্যবাদ জানান।

